Korupcija u javnim poslovima – ozbiljan izazov za BiH
UG Tender

Ekonomski razvoj u posljednjih 10 godina, primjetan u brojnim oblastima, ozbiljno ugrožava narastajuća korupcija u javnim poslovima (uključujući izvršnu vlast, sudstvo, policiju, školstvo, zdravstvo, itd.) . I dok se bruto domaći proizvod u posljednjih 10 godina skoro uduplao, narastajuća korupcija sprečava dalje širenje pozitivnih efekata na ekonomiju i društvo. Korupcija je prisutna u raznim segmentima ali je najmalignija u segmentima u kojima su građani najosjetljiviji kao što je sektor zdravstva. 
Korupcija i zdravstvo

Korupcija u zdravstvu je prisutna u mnogim zamljama, dok u zemljama u razvoju i zemljama u tranziciji predstavlja izuzetan problem zbog oskudnosti resursa samog javnog sektora, koji ujedno i dominira u pružanju zdravstvenih usluga. Kako do sada nema zabilježenih slučajeva gonjenja odgovornih za korupciju u javnim nabavkama u zdravstvu, istu možemo samo procjenjivati. Naime, s obzirom da je izdvajanje za javne nabavke u sektoru zdravstva na nivou od oko 30%, te da od tog iznosa oko 15-20% bude predmet korupcije, može se reći da se 50-60 miliona maraka prelije u privatne džepove tj. da se isti iznos ne utroši za unapređenje i pružanje usluga u ovom sektoru.

Osnovni razlozi i problemi za ogromnu korupciju u javnim nabavkama leže u neodgovarajućim odredbama samog Zakona o javnim nabavkama i podzakonskim aktima, koji su zbog nepreciznih i nejasnih stavova ostavili prostor za neminovne zloupotrebe od strane najodgovornijih u mnogim ugovornim organima. Zakon o javnim nabavkama BiH, koji je donesen 2004. godine, je zakon koji su evropski stručnjaci ocijenili kao usklađenim sa direktivama i praksom Evropske Unije ali koji već od samog početka svoje primjene ukazuje na velike prostore koje je ostavio za moguće koruptivne radnje u Bosni i Hercegovini. To se prvenstveno odnosi na njegovu nedovoljnu preciznost i neadekvatne podzakonsku razradu, neusklađenost sa administrativnim okvirom, nedovoljno razrađene instrumente žalbi i kontrole, neadekvatan institucionalni kapacitet za njegovo sprovođenje, itd.

Takođe, postojeći sistem upravljanja i kontrole trošenja javnih sredstava, u kom su glavne karike Agencija za javne nabavke, Kancelarija za razmatranje žalbi i Sud BiH, predstavlja značajan segment za rasta korupcije u oblasti javnih nabavki. Treba spomenuti da se u BiH putem javnih nabavki troši do 50% manje sredstava u odnosu na zemlje EU, što svakako govori o velikom dijelu trošenja javnih sredstava koji se zvnično ne registruje.
Na kraju, treba spomenuti i iscjepkanost zdravstvenog sektora, naročito u FBiH, gdje se pojavljuju mnoge institucije koje je teško ažurno i sveubuhvatno kontrolisati u vezi sa javnim nabavkama. I dok je zakonodavac u prethodnom periodu imao ideju za centralizacijom kontrole javnog trošenja sredstava, istu logiku nije pratila i organizacija rada postojećih sektora koje troše javna sredstva. Tako se na primjeru FBiH u procesima javnih nabavki u zdravstvu javljaju federalne institucije, kantonalne institucije, jedinice lokalne samouprave, klinički centri, bolnice, domovi zdravlja, itd. Tu se otvara pitanje rada i organizacije postojećih službi za reviziju javnog sektora, ulogu inspekcijskih organa, te drugih kontolnih organa kao što su ministarstvo unutrašnjih poslova, tužilaštva i sudovi.
Opcije za smanjenje korupcije u javnim nabavkama

S obzirom na postojeće stanje u javnim nabavkama i pojavne oblike zloupotrebe koje indiciraju na koruptivne radnje, razvoj sistema javnih nabavki se kreću od zadržavanja aktuelnog status quo-a, preko unapređenja legislative do uvođenja novih institucija u sam proces provođenja i kontrole. Razvoj sistema će svakako zavisiti od političke volje izabranih predstavnika, te želje da se stvari u ovoj oblasti postave na takav način da minimiziraju mogućnost pojave korupcije, bez uticaja na efikasnost procesa javnih nabavki.  

Opcija status quo predstavlja opciju zadržavanja postojećeg stanja. S obzirom na provedenu analizu u toku projekta „Uvođenje prve watch dog funkcije nevladinog sektora u cilju smanjenja korupcije u javnim nabavkama u zdravstvenim ustanovama“, može se reći da zadržavanje postojećeg stanja pogoduje daljem rastu korupcije. Ukazane prakse rasta broja konkurentskih  zahtjeva i direktnih sporazuma, nakon dizanja cenzusa za ove kategorije ugovora, će svakako i dalje rasti. Istovremeno, kada posmatramo opciju status quo, možemo pretpostaviti da će se broj prigovora ugovornim organima, žalbi Kancelariji za razmatranje žalbi, te tužbi Sudu BiH i dalje povećavati. To će svakako uticati na smanjenje efikasnosti javnih nabavki, odnosno na povećanje broja poništenih ugovora. Ovo indirektno može imati negativne efekte na normalno funkcionisanje javnih institucija, uključujući i zdravstvene institucije
. Takođe, arbitrano tumačenje određenih zakonskih odredbi će uticati na kreiranje tenderskih dokumentacija u skladu sa favorizovanim pojedincima i firmama, te će biti osnov za sklapanje ugovora pod okriljem korupcije. U ovakvom zakonskom okviru, postavlja se pitanje koliki to domet ima rad institucija kao što su Agencija za javne nabavke, Kancelarija za žalbe, te Sud BiH.  Može se reći da se sa održavanjem postojećeg stanja, vjerovatnoća pojave koruptivnih radnji
 neće smanjiti bez obzira na rad kontrolnih organa. 

Opcija unapređenja zakonskog okvira u vidu donošenja novog Zakona o javnim nabavkama ili dopuna postojećeg Zakona je svakako poželjno rješenje ali samo ukoliko ista uvaži postojeće primjedbe na loše prakse provođenja javnih nabavki. I dok je prijedlog novog zakona iz 2009. godine, koji nije prošao parlamentarnu proceduru, uglavnom bio fokusiran na unapređenje efikasnosti javnih nabavki, isti je jako malo obraćao pažnju na zloupotrebe i korupciju koje proističu iz postojećeg zakonskog okvira. Unapređenje zakonskog okvira, vezano za povećanje transparentnosti, bi imalo pozitivne efekte na povećanje vjerovatnoće detekcije i smanjenje vjerovatnoće pojave koruptivnih radnji. Naravno, ova opcija podrazumjeva nepromjenjeni kapacitet i način organizovanja kontrolnih organa. Pretpostavka je da bi se efikasnost javnih nabavki povećala, te da bi došlo do redukcije korupcije u određenom stepenu. 

Opcija unapređenja zakonskog okvira i efektivnosti institucija je opcija koja ide najdalje i koja predviđa otvaranje širokog fronta za suzbijanje mogućnosti pojave korupcije i zloupotrebe u trošenju javnih sredstava. Ona pretpostavlja drastično smanjenje vjerovatnoće da će između ugovornog organa i ponuđača moći doći do zajedničkog dogovora u kom će korupcija biti isplativa za obadvije strane. Ovakva opcija bi značajno unaprijedila efikasnost, dok bi korupcija bila ponašanje koje je neisplativo za većinu učesnika u javnim nabavkama. Ovdje podrazumjevamo unapređenje rada i bolju efikasnost postojećih institucija kao što su Agencija za javne nabavke, Kancelarija za razmatranje žalbi, te Sud BiH, ali i ulogu drugih institucija kao što su generalne službe revizije javnog sektora, Agencija za prevenciju korupcije i koordinaciju borbe protiv korupcije, inspekcije i tužilaštva, uz aktivnu ulogu poslovnog sektora i civilnog društva. 

Mediji, civilno društvo, poslovna zajednica...

Borba protiv korupcije je uzaludna ukoliko se u nju ne uključe svi stubovi integriteta jednog društva u koju spadaju i mediji, civilno društvo, poslovna zajednica i građani. Iako se u javnosti povremeno pojavljuju medijski natpisi o korupciji, još uvijek je to daleko od zadovoljavajućeg. Možda se razlozi mogu pronaći u ponekad klijentalističkom odnosu medija prema određenim političkim strankama ili poslovnim subjektima, u okviru kojeg se za „prešutkivanje“ dobijaju određeni poslovi reklamiranja ili marketinga.
Istovremeno, civilno društvo koje se bavi problemima korupcije je još uvijek u povoju, te za sada postoji svega nekoliko organizacija koje se bave ovim pitanjem. Pretpostavka je da će značajnost problema, te fokus međunarodne zajednice i Evropske Unije, u velikoj mjeri uticati na dalji razvoj civilnog društva koji će se baviti borbom protiv korupcije. Naravno, osnova od koje se polazi je da će građani i poslovni sektor prestati da „tolerišu“ postojeće prakse i korupciju. 
Korupcija u javnim nabavkama je, pored neodgovornih pojedinaca u ugovornim organima, rezultat i nepoštenih namjera kod pojedinih poslovnih subjekata u poslovnom sektoru. Nije mali broj zemalja u svijetu koje to tolerišu i u kojima je „korupcija koja podmazuje točak poslovanja“ i više nego prisutna. Naravno, ovakvo ponašanje je generalno sankcionisano od strane OECD-a, gdje su se sve zemlje članice još 1998. godine
 obavezale na izbjegavanje koruptivnih praksi. No nažalost, Bosna i Hercegovina još uvijek nije zemlja OECD-a, a ni EU, te da bi jednog dana postala mora početi da vodi borbu protiv korupcije. Upravo je široki konsenzus u okviru društva, usmjeren na neprimjerenost korupcije, neophodan da bi se odnosi i stanje u zemlji poboljšalo u narednom periodu. Samo uz široki konsenzus i koaliciju, korupcija će postati neisplativa stvar za one koje se njom bave. 

Ovaj dokument je nastao u sklopu projekta „Uvođenje prve watch dog funkcije nevladinog sektora u cilju smanjenja korupcije u javnim nabavkama u zdravstvenim ustanovama“ i predstavlja pokušaj da se ukartko predstave nalazi provedenih analiza u okviru projekta i pokuša iznaći rješenje za problem korupcije u javnim nabavkama u Bosni i Hercegovini. Iako se projekat u najvećoj mjeri bazirao na sektor zdravstva, nalazi do kojih se došlo su univerzalni i primjenjivi na brojne sektore javne uprave. 





Dokument nije samo kritički osvrt prema postojećim praksama i nepravilnostima, već i pokušaj da se donosiocima odluka ukaže na najslabije karike postojećeg sistema i određene preporuke za unapređenje. To se odnosi na zakonodavni okvir, postojeće institucije, aktuelne prakse, te neophodnost unapređenja stanja. Korupcija nije autonomna stvar koja živi nezavisno od sistema već se pojavljuje gdje god postoje mogućnosti za njeno pojavljivanje. 





Korupcija se pojavljuje u onim slučajevima gdje je vjerovatnoća njene detekcije, te visina sankcija, toliko mala da je „isplativo“ koristiti se takvim načinom rada da bi se ostvarila određena dobit. Gary Becker, čuveni nobelovac i ujedno autor ekonomske teorije koja analizira ovaj fenomen, ukazuje da se kriminal tj. korupcija, može riješiti samo ukoliko se ista učini „neisplativom“. Upravo je ovo bila i vodilja za kreiranje određenih preporuke koje bi unaprijedilo stanje u oblasti javnih nabavki. Nadamo se da će studija pomoći da se razumije značaj postojećeg problema korupcije u javnim nabavkama, te neophodnosti unapređenja u ovoj oblasti jer na kraju „sa korupcijom svi plaćamo“. 











� UG „Tender“ je nevladina organizacija koja se isključivo bavi borbom protiv korupcije u javnim nabavkama, broji 64 člana od kojih su 49 direktori ili vlasnici privatnih preduzeća sa prostora cijele BiH koji redovno učestvuju u javnim nabavkama


� Koliko su efikasne javne nabavke značajne u sektoru javnog zdravstva, govori i slučaj iz februara 2010. godine kada je Klinički centar „Banjaluka" ostao bez anestetika „fentanil", što je dovelo do otkazivanja svih operacija i masovnog otpuštanja pacijenata, uprkos tome što među njima ima i onih kojima je ugrožen život (Izvor: Dnevne novine Press, 26.02. 2010. godine). 


� Prema teoriji Garry Becker-a (Teorija kriminala koja se smatra i teorijom korupcije), pojava korupcije zavisi od nekoliko determinanti: visine rente/mita koji se treba platiti, koristi od plaćenog mita/zarada od realizacije koruptivnog posla, te vjerovatnoće da će takva kriminalna radnja biti detektovana. Što se vjerovatnoća detekcije povećava, to se vjerovatnoća pojave korupcije smanjuje jer se takvo ponašanje smatra neisplativim odnosno zarada od realizacije koruptivnog posla ne može da pokrije visinu mita koju bi neko prihvatio. Upravo je ovo razlog zašto se insistiranjem na povećanju transparentnosti smanjuje korupcija. 


� OECD Konvencija o zabrani podmićivanja javnih službenika





